
“Haki Huinua Taifa; bali dhambi ni aibu kwa watu wote.” (Mithali 14:34)
1.0
Utangulizi

 Kanisa la Kiinjili la Kilutheri Tanzania (KKKT) katika Mkutano mkuu wa 19 uliofanyika tarehe  12-14 Agosti 2015, katika Chuo Kikuu cha Tumaini Makumira, Arusha, pamoja na mambo mengine, lilipata fursa ya kutafakari hali na mwenendo wa nchi katika kipindi hiki cha kuelekea Uchaguzi mkuu mwezi Octoba, 2015.

Leo ni miaka 54 tangu nchi yetu ipate uhuru na kila baada ya miaka 5 nchi imekuwa na  uchaguzi. Mchakato wa uchaguzi una hatua nyingi zikiwemo uhamasishaji, uandikishaji katika daftari la kudumu la wapiga kura, kura za maoni ndani ya vyama, kampeni za vyama, kupiga kura, kuhesabu kura na hatimaye kutangaza matokeo.  Hili ni zoezi maalum linalohitaji umakini, mipango madhubuti, usimamizi shupavu, fedha na miundo mbinu ya kutosha kufanikisha kila hatua kwa sababu wanachi wanataka haki ionekane ikitendeka ili amani iendelee kutawala hapa nchini. 
2.0 Hali halisi

2.1
Elimu ya Uraia

Njia pekee ya kudumisha uzalendo ni kuwa na elimu pana ya uraia.  Ili kufanikisha zoezi hili na kuwa bora ni muhimu elimu ya uraia iwe endelevu kwa wananchi. Kutokana  na matukio ya wananchi kurubuniwa kwa rushwa na hata kuuza haki zao tunashauri wakati huu tunapoelekea uchaguzi mkuu elimu hii iendelewe kutolewa kwa ushirikiano  na wadau mbalimbali ili kuwepo uelewa sawia kwa wagombea na wapiga kura ikizingatiwa kuwa kuchagua au kuchaguliwa ni haki ya kikatiba.
2.2
Kujiandikisha na kuhakiki majina kwenye daftari
Kanisa limeona na linatambua jitihada mbalimbali zilizofanywa na serikali, taasisi za kijamii na za kidini katika kuwahamasisha Watanzania wajitokeze kwa wingi kujiandikisha ili waweze kushiriki katika mchakato mzima wa uchaguzi. Juhudi hizi zimezaa matunda kwani watu walijitiokeza kwa wingi sana kujiandikisha katika daftari la kudumu la wapiga kura. Hata hivyo, Kanisa limebaini kuwa zoezi hili lilikuwa na dosari kadhaa kama zilivyokuwa zinalalamikiwa na wananchi kwenye vyombo vya habari kwa maandishi na picha. Inaonekana pia kuwa pamoja na mafanikio yaliyopatikana bado yako makundi mengi yaliyokosa fursa ya kujiandikisha kama vile watu waliokuwa nje ya nchi au nje ya mikoa yao wakati wa zoezi la kujiandikisha (ikijumuisha walioko balozini), wagonjwa, baadhi ya wanafunzi wa elimu ya juu, na kadhalika. Aidha wanachi waliojiandikisha na wengi waliokwenda kuhakiki majina yao kwenye daftari majina yao yamekosekana. Kanisa linaamini kabisa kwamba kwa vile muda bado upo, Tume ya Uchaguzi inaweza kuweka utaratibu wa kuandikisha haya makundi yaliyobaki wakati huu wa kurekebisha dafatari la wapiga kura na/au kwa utaratibu maalum.
2.3     Kura za maoni katika Vyama
Kumekuwa na malalamiko mengi ya kutokuwa na uwazi (Transparency) wa kupitisha wagombea.  Zipo pia tuhuma za upendeleo, rushwa, vitisho, na hata baadhi ya makada wa vyama wenye nyadhifa kubwa  serikalini kupiga watu. Chama kimoja kimekiri matatizo haya na kufuta matokeo ya awali ya kura za maoni ambazo zitarudiwa katika baadhi ya majimbo.  Aidha, Kanisa linasikitika kwamba hakuna tamko lolote lililotolewa na Tume ya Uchaguzi au na Msajili wa vyama vya siasa juu ya matukio haya yanayoashiria uvunjifu wa amani na kupelekea watanzania kuamini kwamba “mnyonge hana haki”. Hili lisiposhughulikiwa haraka na ipasavyo, Amani yetu itapatikana wapi?.  Kanisa linashauri Tume ya uchaguzi, Msajili wa vyama vya siasa na serikali kwa ujumla, kukemea vitendo hivi kwa nguvu zote visije vikajirudia katika uchaguzi mkuu.
2.4 Kampeni

Sababu kubwa ya kampeni ni kuwapa Wananchi fursa ya kufahamu sera na ilani za vyama mbalimbali na pia kuwafahamu wagombea. Kanisa linatambua kuwa Amani itapatikana tu kama Kampeni zitafanyika kistaarabu na serikali itaweka sheria na miundombinu ya kufanikisha kampeni kwa kuwapa  wagombea na vyama vyao ulinzi wa kutosha na fursa sawa za kujitangaza bila bugudha. 
Tunaelewa pia kwamba vyombo vya habari vina wajibu na nafasi kubwa sana ya kutoa taarifa zinazogusia hisia za watu. Tunatarajia watatoa taarifa sahihi za matukio bila woga wala kuegemea upande wowote kwa kuzingatia taaluma, maadili ya kazi yao na maslahi mapana ya taifa.
Kanisa linatoa wito kwa vyombo vya dola kutotumia nguvu kubwa bila sababu wala kuegemea upande wowote wakati wote wa mchakato huu wa kuelekea uchaguzi mkuu. Sambamba na hili, vyombo vya habari vitendewe haki sawa na kuachwa huru bila kuingiliwa wala kutishiwa usalama. Tunashauri wagombea kutotumia lugha za matusi au kauli zinazoweza kuwagawa watanzania kidini, kikabila, kikanda na kijinsia.
2.4
Kupiga Kura

Nchi yetu imeshuhudia fujo, na uvunjifu wa amani katika baadhi ya maeneo wakati wa kupiga kura na kupelekea watu waliojiandikisha kutofika vituoni kumalizia mchakato. Vile vile, wananchi wanatishika wanapoona vyombo vya dola vikiwa na silaha kubwa na hivyo kuwafanya wapiga kura washindwe kushiriki tendo la kupiga kura. Serikali ingetambua kuwa hawa wananchi walitaabika kujiandikisha kwa wingi kwa kujiwekea utaratibu wao wenyewe kwenye kujiandikisha bila hata ulinzi. Hapakuwa na vurugu mpaka pale zilipojitokeza dalili za hujuma zilizoashiria kuwakosesha haki zao. Vile vile, kwenye makundi ya vyuo vikuu, serikali imekuwa ikitoa maelekezo ya kukinzana yanayowanyima fursa ya kupiga kura. Kanisa linatoa wito kwa mamlaka zinazohusika kuandaa mazingira rafiki yatakayoleta hamasa kwa watu kupiga kura na kuhakikisha kuwa kila aliyejiandikisha kupiga kura, jina lake linaonekana kwenye orodha ya wapiga kura. Sisi tunaahidi kuendelea kuhamasisha watu kupiga kura kama tulivyofanya kwenye kujiandikisha. 
2.5
Kuhesabu kura na kutangaza matokeo
Kaulimbiu ya serikali hii ya uwazi na ukweli itekelezwe kwa vitendo hasa wakati wa kuhesabu kura. Tunasisitiza kutekelezwa kwa kuhesabu kura zote kwenye vituo kama ilivyoainishwa na Tume. Kuhamisha kura kwenda kuzihesabia sehemu nyingine na kuchelewesha kutangaza matokeo kunajenga hisia za kura kuibwa au matokeo kubadilishwa. 
Aidha, watu wanaposubiri matokeo kwa muda mrefu bila kujua sababu za kuchelewesha matokeo inatoa mwanya wa kuanzisha vurugu. Watu hukosa imani na vyombo vyote vya serikali vinavyohusika katika mchakato wa uchaguzi.  
Tunaishauri na kusisitiza Tume ya Taifa ya uchaguzi iandae mazingira mazuri ya kura kuhesabiwa kwa uwazi katika kila kituo ambacho watu wamepiga kura na matokeo yabandikwe katika mbao za matangazo kwenye kila kituo ili kila mtu ayajue. Aidha, tunatoa rai kwa wagombea na wafuasi wao kuwa tayari kukubali matokeo pale watakapokuwa wameshindwa kwa uwazi. Nchi nyingine nyingi zinafanya hivyo tunavyoshauri zikiwemo Kenya, Rwanda na hata Zimbabwe.  Ni vyema Tume ikajikumbusha madhara ya ukosefu wa Amani kwa kulinganisha vurugu zilizotokea Kenya kwa uchaguzi wa 2007 na utulivu na amani viliyotawala nchi hiyo hiyo kwenye uchaguzi wa 2012. 
3. Mwisho

Nchi hii ni yetu sote. Tumepewa bure na Muumba wetu. Kanisa limetafakari hali ya nchi kwa wakati huu likawiwa kutimiza wajibu wake kwa kutoa sauti ya kinabii katika kusisitiza nia ya dhati ya kuona nchi hii inabaki na amani yake kabla na baada ya uchaguzi. Mkutano Mkuu wa 19, inawaomba familia ya Kristo na wote wenye mapenzi mema kuliombea Taifa katika kipindi hiki na kupita kwa amani.

Mungu Ibariki Tanzania, Mungu Ibariki Afrika.

